
〈導以大義滅親。猶將百世宥之。况彬等皆公之近親乎。悉無所問。冬十月以司徒導爲太保。領司徒。加殊禮。三年春二月。贈故譙王承甘卓戴淵〉

〈周顗虞朢郭璞王澄等官。周札故吏。爲札訟冤尚書卞壺。議以爲札守石頭開門延寇不當。贈謚司徒。導以爲徃年之事。敦姦逆未彰。自臣等有識〉

〈以上。皆所未悟。與札無異。既悟其姦。札便以身許國。尋取梟夷。臣謂冝與周戴同例。郗鑒以爲周戴死節。周札延宕事異賞均。何以勸沮。如司徒議〉

〈謂徃年有識以上。皆與札無異。則譙王周戴皆應受責何贈謚之有今三臣既褒。則札冝受貶明矣。導曰。札與譙王周戴雖所見有異同。皆人臣之〉

〈節也。鑒曰。敦之逆謀履霜日乆。緣札開門令王師不振若敦前者之舉義同桓文。則先帝可爲幽厲邪。然卒用導議。贈札衛尉。胡氏曰。王導抑卞壺〉

〈之議。賞周札之忠。是何言與。王敦𠕂舉。導與王含書曰。昔年佞臣亂朝。人懷不寧。如導之徒心思外濟。然則敦初據石頭之時。茂弘不以爲非實有〉

〈芥蒂于中。史氏美其善處廢與任真推分。大不然矣。今又於札眷眷如此。且以人臣之節許札謂與周戴同心。郗鑒正言終不省納。益驗前志是非〉

〈皎皎。終古不渝。不知茂弘何必而爲此邪。愚按敦之舉兵。雖以誅劉隗爲名。其實欲危𣈆室。導寧不知之耶。特以司劉軋已故以敦舉兵爲快而〉

〈忘其逆耳。故於石頭之東。終始不以爲非。播糠睞目。天地爲之易位。人其可有私意哉。𣈆史札傳。謂札開門應敦。故王師敗績。敦轉爲光祿勲。尋補〉

〈尚書。頃之遷右將軍。會稽内史。皆貴其從巳也。後忌其一門五侯貴盛。莫比。又錢鳳進說。然後圖之。非以忠於王室之故也。導黨姦之罪於是乎不〉

〈可贖矣。閏七月壬午。帝引太宰羕司徒。導尚書令。卞壺車騎將軍。郗鑒護軍將軍。庾亮領軍將軍。陸曄丹陽尹。温嶠並受遺詔輔太子。丁亥降遺詔。〉

〈戊子帝崩。巳丑太子即皇帝位。生五年矣。羣臣進壐。司徒導以疾不至。卞壺正色於朝曰。王公豈社稷之臣邪。大行在殯。嗣皇未立。寧是人臣辭疾〉

〈之時也。導聞之。輿疾而至。九月庾太后臨朝稱制。以司徒導録尚書事。與中書令庾亮。尚書令卞壺。參輔朝政然事之大小。皆决於亮。傳又曰。王導〉

〈稱疾不朝。而𥝠送郗鑒。壺奏導虧法從𥝠。成帝咸和元年。時貴遊子弟。多慕王澄謝鯤爲放達。壺勵色於朝曰。悖禮傷教。罪莫大焉。中朝傾覆。實由〉

〈於此。欲奏推之。王導庾亮不聽乃止。初王導輔政。以寬和得衆。及庾亮用事。任法裁物。頗失人心。二年。亮以蘇峻在歷陽終爲禍亂。欲下詔徵之。訪〉


〈於司徒導。導曰。峻猜險。必不奉詔。不若且包容之。卞壺亦爭之。亮不從。峻不應命。遣參軍徐會推崇祖約共討庾亮。十一月尚書左丞孔坦。司徒司〉

